
Ümumdünya Səhiyyə Təşkilatı tərəfindən 
COVİD-19  pandemiya elan edilib

Azərbaycanda da virusun qarşısını almaq 
məqsədi ilə zəruri tədbirlər davam etdirilir, Bu 
çərçivədə ölkəmizdə  koronavirusun yayılma-
sının qarşısını almaq üçün Nazirlər Kabineti 
yanında Operativ Qərargah fəaliyyət göstərir. 
Əhalinin sıx toplaşdığı məkanlarda, ticarət 
obyektləri, hava limanları, dəmir yolu vağzalı və 
digər  müəssisələrdə  dezinfeksiya işləri aparılır. 

“Tibbi Ərazi Bölmələrini İdarəetmə Birliyi” 
(TƏBİB)  kliniki sağlam olan, lakin COVİD - 19 
yayılan ölkələrə səyahət edən şəxslər üçün 
tövsiyələr açıqlayıb. TƏBİB-in açıqlamasında 
xəstəliyin əlamətlərinin öskürək, qızdırma, 
ürəkbulanma, nəfəs  darlığı olduğu xatırladı-
lır və bildirilir ki, koronavirus xəstəliyi rəsmi 
olaraq qeydə alınmış ölkələrə səyahət etmiş 
şəxslərin üzərində müşahidələrin aparılması 
son təmasdan sonrakı 14 gün ərzində nəzərdə 
tutulur. 

Müşahidə müddətində (14 gün ) mümkün 
qədər evinizi tərk etməmək, insanların sıx 
toplandığı yerlərə getməmək, şəxsi gigiyena 
qaydalarına ciddi əməl etmək məsləhət görülür. 

TƏBİB daha sonra vətəndaşlara müraciət 
edərək bildirir: “Tez-tez əllərinizi su və sabunla 
20 saniyə ərzində yuyun. İşlətdiyiniz dəsmaldan 

ailə üzvlərinizin istifadə etməsinə yol verməyin. 
Respirator xəstəlik əlamətləri hiss etdiyiniz hal-
da dərhal 104 (Bakıdaxili) və ya 113 (Bakıdan 
kənar) Təcili yardım nömrələrinə zəng edin və 
həkim müayinəsindən keçin”.

Tövsiyələrdə  məkanların  tez-tez hava-
landırılmasının vacibliyi də vurğulanır.  Qeyd 
edilir ki, müşahidə müddətində mümkün qədər 
az insanla təmasda olmalı, yaşlı və xroniki 
xəstəliyi olan insanlarla təmasdan çəkinmək 
lazımdır.  Virusun yayıldığı ölkələrdən qayıtmış  
vətəndaşların  evdən çıxarkən mütləq maska 
taxmaları vacibdir.

 Ümumdünya Səhiyyə Təşkilatı (ÜST) yeni 
koronavirusla bağlı bu günə olan statistikanı 
açıqlayıb.  Məlumata əsasən, 124 ölkədə 
ümumilikdə 126 380 nəfərdə koronavirusa 
yoluxma halı qeydə alınıb. Onlardan 191-i yeni 
yoluxmadır. Statistikaya görə, koronavirusdan 
ölənlərin sayı 4634 nəfər çatıb ki, onlardan 
da 18-i yeni ölüm halıdır. Koronavirusa 
yoluxanlardan 68 min 313 nəfəri sağalıb.

Əfsanə BAYRAMQIZI,  
“Xalq qəzeti”

13 mart 2020-ci il, cümə6
Dağlıq Qarabağ  oyuncaq 

rejiminin “prezident”liyinə 
namizəd, keçmiş səhra komandiri, 
general-mayor Vitali Balasan-
yan seçkiqabağı görüşlərində 
verdiyi bəyanatlarla Paşin-
yan hakimiyyətinin siyasətinin 
Dağlıq Qarabağın itirilməsi ilə 
nəticələnəcəyi barədə bəyanatları 
ilə Ermənistanda və Azərbaycanın 
işğal olunmuş ərazilərindəki 
erməniləri vahiməyə salmaqda 
davam edir. Əli soydaşlarımızın 
qanına batmış quldur dəstəsinin 
başçısı Şuşa rayonunun işğal 
altındakı Daşaltı kəndindəki 
görüşündə bildirib: “Martın 31-də 
Qarabağ məsələsinin həll olunub-
olunmayacağı bilinəcək. Əgər 
Ermənistan siyasi hakimiyyəti in-
qilabı Qarabağa gətirsə, hamımız 
məğlub olacağıq. Bu, Balasanya-
nın problemi deyil, bu, “Artsax”ın ( 
Qarabağın--T.A.) problemidir”.

 V. Balasanyan Ermənistan və 
Azərbaycan Xarici işlər nazirlərinin 
görüşü ilə paralel olaraq, ABŞ-ın 
Azərbaycandakı səfirinin Qara-
bağın Azərbaycanlı İcmasının 
nümayəndəsi ilə görüşdüyünü, 
Məmmədyarov--Mnatsakanyan 
görüşündə “ermənilərlə 
azərbaycanlıların birgə yaşama 
məsələsinin” müzakirə edildiyini 
xatırladıb: “Mən bir açıqlama verim 
ki, Ermənistan Xarici İşlər Nazir-
liyinin sözçüsü mənim 31 mart 
“seçki”ləri üçün siyasi divident 
topladığımı bildirir. Mən hansı 
siyasi divident əldə edirəm? Mən 
hərbçiyəm”. 

 Dağlıq Qarabağdakı qondar-
ma rejimin yaratdığı dözülməz 
şəraitdən və siyasi təqibdən 
qaçıb Amerikaya sığınmış Da-
vid Osipyan adlı yaşlı erməninin 
bugünlərdə “Amerikanın səsi” 
radiosu ilə çıxışında söylədikləri 
də qarşıdakı seçkinin Ermənistan 
rəhbərliyi ilə “DQR”in indiki 
rəhbərliyi, Paşinyan hakimiyyəti 
ilə “Koçaryan-Sarkisyan kla-
nı” arasında siyasi mübarizəni 
kəskinləşdirdiyini bir daha sübut 
edir. Həmin erməni “Amerikanın 
səsi” radiosunun erməni redak-
siyasına müsahibəsində Dağlıq 
Qarabağ və ətraf bölgələrdə 
məskunlaşmış soydaşlarının acı-
nacaqlı həyatından, Ermənistanın 
terrorçu eks-prezidentləri Robert 
Koçaryan və Serj Sarkisyanın 
tör-töküntülərinə güvənən qon-
darma Bako Saakyan xuntasının 
cinayətkar əməllərindən və işğalçı 
ölkədə dərinləşmiş ümumi böh-
ranın Dağlıq Qarabağ əhalisinin 
kütləvi surətdə bu ərazidən baş 
götürüb qaçmağa səbəb olmasın-
dan bəhs edib. 

 Qərbi Azərbaycanda doğul-
muş, erməni dilini bildiyinə görə 
Ermənistan, Dağlıq Qarabağ və 

xaricdəki nəşr, radio və tele-
kanalları ardıcıl izləyən, həmin 
müsahibəni ana dilimizə çevirən 
ziyalı soydaşımız Maksim Musa-
yev bildirdi:

– Azərbaycanın Ermənistanın 
işğalı altında olan torpaqlarının 
keçmiş sakini David Osipyan 
bu yaxınlarda “Amerikanın səsi” 
radiosunun erməni redaksiyasına 
müsahibəsində Ermənistandakı 
və Dağlıq Qarabağdakı bir 
çox yalanların üstünü açıb, əsl 
həqiqətlərə şahidlik edib. Bako Sa-
akyan rejiminin təqiblərindən yaxa 
qurtaran Qarabağ sakini 4 il öncə 
ABŞ-a qaçıb. Təqiblərə səbəb isə 
onun müəllim işləyən qardaşının 
separatçı rejim rəhbərliyini tənqid 
etməsi olub. Müəllimin cibinə nar-
kotik maddə ataraq həbs ediblər. 
Bundan sonra mühəndis işləyən 
David Osipyana da münasibət 
dəyişib. Və o düşünüb ki, müəllimi 
həbs edirlərsə, mühəndisi, yəni 
onun özünü tezliklə həbs edə 
bilərlər. Ona görə də bir yol tapa-
raq xaricə qaçıb.

 Osipyan Azərbaycanın işğal 
altındakı torpaqlarında yaşayan 
əksər ermənilərin vəziyyətinin 
olduqca ağır olduğunu etiraf edib. 
Lakin hakim Saakyan rejimi bunu 
həm Ermənistandan, həm də 
dünya ictimaiyyətindən gizlətməyə 
çalışır. Qarabağda bəziləri elə 
bilir ki, Saakyanın öz klanı var. 
Lakin Qarabağ ermənisinin də 
sözlərindən anlaşılır ki, əslində, 
bu, Ermənistanın terrorçu eks-
prezidentləri Koçaryan və Sarkis-
yanın klanıdır. 

 ABŞ-a sığınmış erməni 
müsahibəsində bildirir ki, qar-
şıdakı 31 mart “seçki”lərində 
“prezident”liyə 14 namizədin 
arasında “Koçaryan-Sarkisyan 
klanı”nın nümayəndələri çox-
luq təşkil edir və çalışırlar ki, 
seçkilərdə onlardan biri qalib ola-
raq separatçı rejim hakimiyyətini 
əldə saxlasın. O cümlədən general 
Vitali Balasanyan da  Sarkisyanın 
adamıdır. 

 Osipyan deyib: “2008-ci ilin 

martın 1-də İrəvandakı  iğtişaşlar 
zamanı Sarkisyanın tapşırığı ilə 
Bako Saakyan oraya 50-dən çox 
maşınla hərbçiləri yollayıb. Sarkis-
yan hakimiyyətdə olmasa da, nə 
qədər ki, Saakyan rejimin başında-
dır, Qarabağdakı erməniləri onun 
sözünü dinləməyə vadar edirlər”. 

 Müsahibədə Qarabağdakı reji-
min maliyyələşmə sxemi də açıqla-
nıb: “İldə rejim öz büdcəsinin 60 fa-
izini əvəzsiz olaraq Ermənistandan 
alır. Ancaq həmin vəsaitin çox cüzi 
hissəsini “Artsax”ın, guya, inkişafı 
üçün xərcləyirlər. O pulların çoxunu 
müxtəlif vasitələrlə Sarkisyan-Sa-
akyan xuntası mənimsəyir. Çünki 
“Artsax” dövlət deyil və onu tanıyan 
da yoxdur. Bu, sadəcə, Qarabağın 
sərvətlərini və oradakı ermənilərin 
var-yoxunu talamaq üçün bir 
mafioz klanın “dövlətidir”. Bunun o 
torpaqlardakı sadə erməni əhalisinə 
heç bir dəxli yoxdur. Qarabağdakı 
rejimi “dövlət” kimi qələmə verənlər 
büdcəni bu ad altında talan edən 
rəhbər vəzifəlilərdir”. 

Azərbaycan torpaqlarında doğu-
lub-yaşamış zavallı erməni daha 
sonra söyləyib: “Hamı bilməlidir 
ki, Dağlıq Qarabağ Ermənistanın 
müstəmləkəsidir. Burada yaşayan 
ermənilərə Ermənistanda ikinci növ 
erməni kimi baxırlar. Ermənistan 
erməniləri ilə Azərbaycanın işğal al-
tındakı torpaqlarında məskunlaşmış 
ermənilər arasında münasibət 
heç də normal deyil. Ancaq bunu 
açıb-ağartmırlar. Biz İrəvana, 

Gümrüyə gedəndə ləhcəmizdən 
də hiss edirlər ki, qarabağlıyıq və 
bizə çox pis, aşağılayıcı münasibət 
bəsləyirlər”.

 Müsahibənin davamında qeyd 
edilib ki, “Mafioz klan Qarabağdakı 
qaz, su, elektrik enerjisi sistemi-
ni də öz əllərində cəmləyib. Və 
həmin sahələrdən gələn gəliri 
də bölüşdürərək mənimsəyirlər. 
Buradakı bir çox obyektlər indi də 
S.Sarkisyanın himayəsindədir. 
O, Qarabağda bu qara biznes 
şəbəkəsini 2010--2012-ci illərdə 
rejimin hazırkı “xarici işlər” “naziri” 
Masis Mailyan və keçmiş “dövlət” 
“naziri” Araik Arutyunyan vasitəsilə 
qurmağa başlayıb. Bundan əlavə, 
digər mafioz qurumlar da yaradı-
lıb”. Dağlıq Qarabağda yaşamış 
Osipyan müsahibəsində onu da 
bildirib ki, son zamanlar Qarabağ-
da erməni gənclər açıq şəkildə 
kiçik etiraz aksiyaları, avtomobil 
yürüşləri təşkil edirlər. Lakin bunla-
rın qarşısı rejim tərəfindən zorakı-
lıq və həbslərlə alınır. 

 Mühacir erməni bir önəmli 
məsələyə də toxunub: “Mənim 
pasportuma yazılıb: Ermənistan 
Respublikası, doğulduğu yer 
– Stepanakert (Xankəndi-red). 
Sonra da deyirlər ki, “Dağlıq 
Qarabağ Respublikası”nda 
“prezident”, yaxud “parlament” 
seçkilərində səs ver. Bunu necə 
anlayaq? Əgər “Qarabağ” dövləti 
varsa, mən niyə Ermənistan 
vətəndaşıyam?.. Los-Ancelesə 

getmək üçün Qarabağdan xarici 
pasport və viza da ala bilmirəm, 
bunları mənə yalnız İrəvanda 
Ermənistan vətəndaşı kimi 
verirlər.

 Sarkisyan-Saakyan mafioz 
klanının hər şeyi əlində cəmlədiyi 
bir şəraitdə Qarabağda “müstəqil 
dövlət”dən danışmaq xülyadır. 
Artıq elə bir qayda formalaşıb 
ki, buradakı ermənilərdən kimsə 
öz fikrini söyləyirsə, hüquqlarını 

qorumağa çalışırsa, rejimə etiraz 
edirsə, onu dərhal ya həbsə atırlar, 
ya da ən yaxşı halda Qarabağdan 
uzaqlaşdırmağa çalışırlar”.

 Osipyan baş vermiş biabırçılıq-
ları xatırlayaraq daha sonra deyib: 
“2007--2008-ci illərdə Saakyan 
Sarkisyanın dəstəyi ilə Qarabağda 
60-dan çox idarə və müəssisəni 
bağladı. Az sonra isə onları 
özəlləşdirib öz adlarına keçirdilər. 
Rusiya və bəzi xarici şirkətlərin 
köməyi ilə yeraltı sərvətləri– qızılı, 
misi, molibdeni, daş kömürü və 
s. istismar etmək üçün mədən 

sənayesi yaratdılar və onu da öz 
aralarında bölüşdürdülər”.

 “Amerikanın səsi”nə 
müsahibəsində mühacir Qarabağ 
ermənisi Sarkisyanın “KQB” agenti 
olmasından, Xankəndidə komso-
molda işləməsindən də danışıb 
və Azərbaycan SSR vətəndaşı 
olub Ermənistan vətəndaşı kimi 
prezident seçilməsinin də təəccüb 
doğurduğunu bildirib: “Digər 
terrorçu eks-prezident, hazırda 

həbsdə olan Robert Koçaryan da, 
təxminən, eyni bioqrafiyaya ma-
likdir. Bunları deməkdə məqsədim 
odur ki, Qarabağ kiçik bir yerdir. 
Hamı bir-birini tanıyır və gizli heç 
nə qalmır”.

 Bütün bu bəlalar barədə haray 
qoparan David Osipyan həqiqəti 
bilmək istəyən insanları Bako Sa-
akyan və ətrafındakıların İrəvanda, 
Moskvada, Parisdə, Vaşinqtonda, 
Beyrutda və s. Qarabağda iqtisadi 
vəziyyətin ağırlığı barədə timsah 
göz yaşları axıtmasına uymamağa 
çağırır: “O, bunu Qarabağda-
kı yoxsul, işsiz ermənilər üçün 
deyil, öz klanı üçün edir. Və odur 
ki, xaricdən, diaspordan alınan 
yardmların böyük bir hissəsi öz 
ciblərinə axır. Gözdən pərdə as-
maq üçün yalnız cüzi tikinti, təmir 
işləri aparırlar”. 

 Qarabağdan ABŞ-a qaçmış, 
Azərbaycan vətəndaşı olduğunu 
boynuna alan erməni David Osip-
yan “Amerikanın səsi” radiosuna 
müsahibəsində separatçı rejimin 
əhalini, xüsusən uşaq və gəncləri 
anti-Azərbaycan ruhunda tərbiyə 
etməsini də məxsusi olaraq 
diqqətə çatdırıb. 

 Bütün bu deyilənlərdən görü-
nüdüyü kimi, Dağlıq  Qarabağın 

zorla Ermənistan pasportu ve-
rilmiş, Azərbaycan vətəndaşları 
olan erməniləri bu ərazinin işğal 
edilməsini etiraf edirlər, üzləşdikləri 
bədbəxtlik və fəlakətdən yaxa 
qurtarmağın mümkün olmadığını 
anlayıb xarici ölkələrə üz tuturlar. 

Tahir AYDINOĞLU, 
“Xalq qəzeti”

Ermənistan hakimiyyəti ilə Dağlıq Qarabağ 
rejimi arasında mübarizə dərinləşir

Qarabağ erməniləri Ermənistanın işğal etdiyi ərazidə müstəmləkə 
şəraitində, ikinci növ erməni kimi yaşadıqlarını söyləyirlər

Ermənistanda “küçə demokratiyası”nın qələbəsi ilə hakimiyyətə gəlmiş 
səriştəsiz və avantürist baş nazir Nikol Paşinyanın özündən əvvəl 20 il 
hakimiyyətdə olmuş “Qarabağ klanı”na qarşı apardığı total mübarizə 
işğalçı ölkədə siyasi mübarizəni getdikcə daha da dərinləşdirir. 

Azərbaycanın işğal olunmuş ərazilərinin dağlıq hissəsində yaradılmış oyun-
caq-separatçı rejimin rəhbərliyinə qarşıdan gələn seçki bu qarşıdurmanı son 
həddə çatdırmışdır. Paşinyan hakimiyyəti “DQR” pezidentliyinə öz adamını 
yerləşdirməklə Dağlıq Qarabağda mövcudluğunu hələ də davam etdirən “Ko-
çaryan-Sarkisyan klanı”nın son qalasını da özünə tabe etməyi qarşısına əsas 
məqsəd qoyub. “Qarabağ klanı” isə bu seçkidə öz namizədinin qələbəsinə 
Ermənistanda hakimiyyətə qayıtmağın son şansı kimi baxır.

Bu gün dünyanın diqqətində olan və hər kəsi narahat edən  başlıca mövzular 
arasında koronavirus (COVİD – 19) ilk sıradadır. Çin Xalq Respublikasının Uhan 
şəhərindən yayılan və yüzdən çox ölkəni cənginə almış bu virusla bağlı dünyanın 
qabaqcıl tibb ekspertləri və mərkəzləri mübarizə tədbirlərini davam etdirirlər. 
Ümumdünya Səhiyyə Təşkilatı virusla mübarizədə aparılan önləyici tədbirləri 
mütəmadi olaraq açıqlayır, xəstəlikdən qorunmaq üçün maarifləndirici  tədbirlər 
həyata keçirir. 

Koronavirusa yoluxmuş  
Azərbaycan vətəndaşı vəfat edib

 � İran İslam Respublikasında müalicə olunduqdan sonra 
qayıdan Azərbaycan Respublikasının vətəndaşı, 1969-cu il 
təvəllüdlü qadının səhhətindəki xroniki problemlər davam 
etdiyindən xəstəxanaya müraciət edib. Müayinələr zamanı onda 
ağır autoimmun xəstəlik olan qırmızı qurdeşənəyi (Sistemik 
Lupus Eritematozus), 4-cü sinif lupus nefriti və xroniki böyrək 
çatışmazlığının son mərhələsi olduğu müəyyən edilib. Ağır 
gedişli autoimmun xəstəlik fonunda xəstədə ciddi ağciyər 
zədələnməsi və buna bağlı tənəffüs çatışmazlığı, həmçinin 
yüksək dozalı steroid və kimyəvi dərman müalicəsi fonunda 
ciddi immun yetməzlik aşkar olunub.

Eyni zamanda, həmin şəxsin 
koronavirus infeksiyasına yoluxdu-
ğu müəyyənləşdirilib. Xəstə xüsusi 
rejimli xəstəxanaya yerləşdirilib, 

onun vəziyyəti nəzarətə götürülüb və 
intensiv müalicə tədbirlərinin həyata 
keçirilməsi davam etdirilib. Bütün 
səylərə baxmayaraq, həmin şəxsin 

ağır autoimmun xəstəliyinə bağlı xro-
niki ağırlaşmaları dərinləşib, çoxsaylı 
orqan çatışmazlığı inkişaf edib, onun 
həyatını xilas etmək mümkün olma-
yıb.

Nazirlər Kabinetinin yanında 
operativ qərargah bu barədə məlumat 
yayıb. 

Xəstənin ünsiyyətdə olduğu ailə 
üzvləri və digər şəxslər müəyyən 
edilib, onlar karantinə götürülüb.

Diqqətə çatdırmaq istəyirik ki, 
Ümumdünya Səhiyyə Təşkilatı 
koronavirus (COVID-19) xəstəliyinin 
dünyada yayılmasının pandemiya 
xarakteri aldığını elan edib. Martın 
12-nə olan məlumata görə, dünyada 

129185 nəfər koronavirusa yoluxub 
və bu xəstəliyin əhatə dairəsi, yolux-
ma tendensiyası genişlənməkdədir. 
Virusa qarşı profilaktik tədbirlər 
çərçivəsində bir çox dövlətlər risk 
ölkələri ilə sərhədləri bağlayır, 
aviareysləri təxirə salır.

Tərəfimizdən əvvəllər də bəyan 
edildiyi kimi, ürək-damar, eləcə də 
xroniki xəstəlikləri olanlar, yuxarı yaş 
kateqoriyasına aid şəxslər virusa 
qarşı profilaktik tədbirləri daha da 
gücləndirməlidir.

Bir daha vətəndaşlarımızı Ümum-
dünya Səhiyyə Təşkilatı və operativ 
qərargahın virusa qarşı profilaktik 
tədbirlər çərçivəsindəki tövsiyələrinə 
ciddi riayət etməyə, insanların kütləvi 
toplaşdığı yerlərdən uzaq durmağa, 
tibbi-profilaktik və dezinfeksiya qay-
dalarına əməl etməyə çağırırıq.

AZƏRTAC

Operativ qərargah: “ASAN Viza” elektron portalı 
vasitəsilə vizaların rəsmiləşdirilməsi dayandırılır

 � Ümumdünya Səhiyyə Təşkilatı tərəfindən koronavirus infeksiyasının 
(COVID-19) qlobal pandemiya elan olunduğu nəzərə alınaraq, Azərbaycan 
Respublikası ərazisində virusun yayılmasının qarşısını almaq məqsədilə “ASAN Viza” 
elektron portalı vasitəsilə 45 gün müddətinə vizaların rəsmiləşdirilməsi dayandırılır. 
Azərbaycan Respublikasına səfər etmək istəyən xarici ölkə vətəndaşlarının viza 
rəsmiləşdirilməsi üçün Azərbaycan Respublikasının müvafiq səfirlik və baş 
konsulluqlarına müraciət etmələri xahiş olunur. Azərbaycan Respublikasının səfirlik 
və baş konsulluqlarının konsulluq xidməti xüsusi rejimdə fəaliyyət göstərəcək.

AZƏRTAC xəbər verir ki, bu barədə Nazirlər 
Kabinetinin yanında operativ qərargah məlumat 
yayıb.

Məlumatda deyilir ki, Ümumdünya 
Səhiyyə Təşkilatının təqdim etdiyi siyahı-
ya əsasən xüsusilə COVID-19 virusunun 
geniş yayıldığı ölkələrin vətəndaşlarından 
viza rəsmiləşdirilməsinə müraciət edərkən 
 COVID-19 testindən keçmələri barədə tibbi 
arayış da tələb olunacaq. Bu şərtlər son 14 gün 
ərzində həmin ölkələrdə olmuş digər əcnəbi 
vətəndaşlara da şamil ediləcək.

Azərbaycana səfər edən əcnəbi ölkə 
vətəndaşları fərdi tibbi göstəricilər nəzərə 
alınmaqla 14 gün müddətinə karantin rejiminə 
yerləşdirilə və ya ev şəraitində 14 günlük fərdi 
karantin rejiminə riayət etmələri tələb olu-
na bilər. Həmçinin əcnəbi ölkə vətəndaşları 
 COVID-19 testindən keçirilə bilər.

Çin, Cənubi Koreya, İran, Yaponiya, 
İtaliya, İspaniya, Fransa, Almaniyadan qayı-

dan Azərbaycan vətəndaşları 14 və ya tələb 
olunduğu halda, 21 günlük karantin rejiminə 
yerləşdiriləcəklər.

Bütün vətəndaşlardan COVID-19 virusu ilə 
əlaqədar Azərbaycan Respublikası ərazisində 
tətbiq olunan karantin rejiminə riayət etmələri 
tələb olunur.

Çin Xalq Respublikası, Cənubi Koreya, İran 
İslam Respublikası, Yaponiya, Avropa İttifaqı 
ölkələri, xüsusilə İtaliya, İspaniya, Fransa, 
Almaniya və digər ölkələrdə olan Azərbaycan 
Respublikası vətəndaşlarının ölkəmizin aidiyyəti 
səfirlik və konsulluqlarında konsulluq qeydiyya-
tına düşmələri və olduqları ölkələrin COVID-19 
virusu ilə əlaqədar müəyyən etdikləri karantin 
qaydalarına riayət etmələri xahiş olunur.

Azərbaycan Respublikası vətəndaşlarının 
yaxın iki ay müddətinə xüsusi zərurət olmadığı 
təqdirdə xarici ölkələrə səfərlərdən çəkinmələri 
ciddi şəkildə tövsiyə olunur.

Azərbaycan–İran sərhədinin bağlı 
saxlanılmasına dair qərarın müddəti 

daha iki həftə uzadılıb
Ümumdünya Səhiyyə Təşkilatı tərəfindən koronavirus 

infeksiyasının (COVİD-19) qlobal pandemiya elan olunduğu 
nəzərə alınaraq, Azərbaycan Respublikası ərazisində 
virusun yayılmasının qarşısını almaq məqsədilə İran İslam 
Respublikası ilə sərhədin məhdudlaşdırıcı rejim əsasında 
müvəqqəti bağlı saxlanılmasına dair 2020-ci il 29 fevral 
tarixli qərarın müddəti daha iki həftə uzadılıb.

AZƏRTAC xəbər verir ki, bu barədə Nazirlər Kabineti 
yanında operativ qərargah məlumat yayıb.

Operativ qərargah:  
İctimai iaşə obyektlərində qəlyan  
avadanlıqlarından istifadə qadağan edilir

Mütəxəssislərlə aparılan məsləhətləşmələr və Ümum-
dünya Səhiyyə Təşkilatının tövsiyələrindən irəli gələrək, 
koronavirus infeksiyasının yayılmasının qarşısının alınması 
məqsədilə vətəndaşlarımıza müvəqqəti olaraq adamların 
sıx toplaşdığı yerlərdən, qapalı məkanlardan uzaq durmaq 
tövsiyə olunub. 

Nazirlər Kabineti yanında operativ qərargahdan AZƏRTAC-a 
daxil olan məlumatda bildirilir ki, koronavirus (COVID-19) 
infeksiyasının tənəffüs damcıları ilə birbaşa təmas yolu ilə 
ötürüldüyü və yuxarı tənəffüs yollarının infeksiyası kimi təzahür 
etdiyi nəzərə alınaraq, ölkə ərazisindəki bütün ictimai iaşə 
obyektlərində çoxdəfəli istifadə üçün nəzərdə tutulmuş qəlyan 
avadanlıqlarından istifadə qadağan edilir.

Baş Prokurorluq və Daxili İşlər Nazirliyi 
birgə məlumat yayıb

AZƏRTAC-a daxil olan məlumatda qeyd edilib ki, Azərbaycan Respublikasının Nazirlər 
Kabineti yanında operativ qərargah koronavirus xəstəliyinin qarşısının alınması üzrə həyata 
keçirilən qabaqlayıcı tədbirlər, virusa yoluxmuş və karantinə yerləşdirilmiş şəxslərin sayı, 
onların müalicəsi və s. barədə ictimaiyyəti mütəmadi məlumatlandırır. Lakin ayrı-ayrı şəxslər 
tərəfindən sosial şəbəkələrdə və “Watsapp” ani mesajlaşma tətbiqi vasitəsilə koronavirus 
xəstəliyi ilə mübarizədə insanlarda təşviş və çaşqınlıq yarada biləcək tədbirlərin görülməsi 
barədə müxtəlif şayiələr yayılır.

“Azərbaycan Respublikasının Baş Proku-
rorluğu və Daxili İşlər Nazirliyi vətəndaşları 
belə yalan məlumatlara inanmamağa, yalnız 
səlahiyyətli dövlət orqanlarının məlumatlarını 
nəzərə almağa çağırır. Eyni zamanda, həqiqəti 
əks etdirməyən, cəmiyyətdə süni ajiotaj yarat-

mağa hesablanmış bu cür əsassız və uydur-
ma informasiyaları yayan şəxsləri xəbərdar 
edirik ki, yol verdikləri qanunazidd əməllərə 
görə barələrində hüquqi məsuliyyət tədbirləri 
görüləcək”, - deyə məlumatda bildirilib.




